
দৱনাৰ গন্ধ সবে পাইলন্ত সাক্ষাত॥

মলমল কৰি প্ৰাণ দৱনাৰ বহে।

জগন্নাথ আসি আছা সব লোকে কহে॥১৫॥

দণ্ডচাৰি ছয় মানে সুগন্ধ আছিল।

অনন্তৰে সিটো মহা আনন্দ গুছিল॥

ভক্ত সবো আপোনাৰ ঘৰাঘৰি গৈলা।

ৰামদাস আসিলে শঙ্কৰে তাত কৈলা॥১৬॥

জগন্নাথ আসিছিলা আজি ৰামদাস।

দৱনাৰ গন্ধে মোহিলেক দিশপাশ॥

শুনি ৰামদাসে বহু খেদ কৰিলন্ত।

ইমত প্ৰসাদ মই নপাইলোঁ বোলন্ত॥১৭॥

আছে মোৰ দুৰ্ভাগ্য ঈশ্বৰে নেদিলন্ত।

এহিমতে বহু খেদ কৰি ৰহিলন্ত॥

আউৰ দিনা ভাটি বেলা ভৈল হৰি কথা।

সিয়ো দিন জগন্নাথ আসিলন্ত তথা॥১৮॥

সিদিনাতো কৰি দৱনাৰ গন্ধ চাৰ।

আমোদিত গন্ধ পাইল লোকে সমজ্যাৰ॥

বোলন্ত শঙ্কৰদেৱে মনৰ আহ্লাদে।

আজি পাই জানা ৰামদাসৰ প্ৰসাদে॥১৯॥

কালি ৰামদাস সমজ্যাত নাছিলন্ত।

সেহি হেতু জগন্নাথ আজি আসিলন্ত॥

শুনি ৰামদাসে শঙ্কৰক নমিলন্ত।

হৰি কথা থৈয়া সবে গৃহক গৈলন্ত॥২০॥

